თემა 6
ზოროასტრიზმი აქემენიდების დროს

(~ ძვ.წ. VIს. – 333 წწ.)
ირანელი ხალხი, რომელიც უძველეს ასირიულ წყაროებში მოიხსენიება, არის ირანის დასავლეთით მცხოვრები მიდიელები. ჰეროდოტეს ცნობით, „ირანის ზეგანზე მცხოვრები მიდიელები ექვს ტომად იყოფოდნენ. ერთ-ერთი ტომი იყო მაგების ქურუმთა ტომი, საიდანაც ღვთისმსახურები გამოდიოდნენ. ისინი არ ჩქარობდნენ ახალი რელიგიის მიღებას და მჭიდრო კავშირი ჰქონდათ თავიანთ მეზობლებთან: ჩრდილოეთში - ასირიელებთან და ურარტუელებთან, ხოლო სამხრეთში - ელამებთან და ბაბილონელებთან. ძვ.წ. VII საუკუნეში მიდიელებმა ბაბილონელებთან ერთად დაამარცხეს ასირიის სამეფო და დაიმორჩილეს ირანის სამხრეთ-დასავლეთით მცხოვრები პერსები. მიდიის სახელმწიფომ დაახლოებით 60 წელი იარსება, მაგრამ ძვ.წ. 549 წელს პერსებმა აჯანყება მოაწყვეს. აჯანყებას მეთაურობდა ბოლო მიდიელი მეფის ასტიაგის შვილიშვილი კიროსი. მათ დაამარცხეს მიდიელები და ჩამოაყალიბეს სპარსული სამეფო. 
კიროსი (ძვ.წ.VIს.)
კიროსის შესახებ ცნობები დაცულია მისი სამეფოს ახალი დედაქალაქის პასარგადის სასახლის კედლებზე. იქ ძირითადად საუბარია კიროსის საბრძოლო მიღწევებზე, მაგრამ  პირდაპირ არაფერია ნათქვამი მის რელიგიურ მრწამსზე. თუმცა, მეცნიერების აზრით, წარწერების რამდენიმე დეტალი მიანიშნებს კიროსის ზოროასტრელობაზე: 

1. მისი სასახლის ნანგრევების სიახლოვეს აღმოჩენილია შემოსაზღვრული ტერიტორია, როგორც ჩანს, კულტმსახურების ადგილი, რომელშიც ორი უზარმაზარი პოსტამენტი იდგა. იქვე ნაპოვნია ცეცხლის სადგამებიც, რომლებსაც ზოროასტრული წესისამებრ სამსაფეხურიანი საფუძველი და თავი აქვს. პასარგადის საკურთხევლების ჩაღრმავებული თავები მიუთითებს, რომ მათში მარადიული ცეცხლი ინახებოდა. 

2. კიროსმა თავის ქალიშვილს დაარქვა ათოსსა - ზარათუშტრას მფარველი მეფის ვიშტასპის ცოლის სახელი, რომელიც განსაკუთრებით პატივსაცემი იყო ზოროასტრელებში.

გარდაცვალების შემდეგ კიროსის ცხედარი დაკრძალეს პასარგადში სპეციალურად მისთვის აშენებულ აკლდამაში. ის ფაქტი, რომ მისი გვამი არ დატოვეს ღია ცის ქვეშ, ერთი შეხედვით, მის არაზოროასტრელობას ამტკიცებს. მაგრამ არა მარტო აქემენიდებს, არამედ არშაკიდებსა და სასანიდებსაც კი ჰქონდათ წესად მეფეთა ბალზამირება და მათი აკლდამებში დასვენება. კიროსის აკლდამის მაგალითზე კარგად ჩანს, თუ როგორ ცდილობდნენ ძველი ზოროასტრელები, რომ გარდაცვლილს შეხება არ ჰქონოდა წმინდა საგნებთან, ამ სემთხვევაში, მიწასთან.  აკლდამა დგას პოსტამენტზე, ქვით არის გაკეთებული და ორმაგი სახურავი ჰხურავს. ის შედგება ერთი უფანჯრო სათავსისგან, რომელსაც ერთი ვიწრო შესასვლელი აქვს. შესასვლელის თავზე მოთავსებულია მზის გამოსახულება - სამოთხეში უკვდავების სიმბოლო. კიროსის შთამომავლებს წელიწადში ერთხელ მის აკლდამაზე შესაწირავი - ცხვარი და ცხენი მიჰყავდათ. ასე გრძელდებოდა ალექსანდრე მაკედონელის თავდასხმებამდე, როცა აკლდამა გაიქურდა. სტრაბონის ცნობით, აკლდამაში შესულ ბერძნებს იქ დახვდათ ოქროს ტახტი, მაგიდა, ჭიქები, ოქროს კუბო, ძვირფასი ქვებით გაწყობილი ტანსაცმელი და სამკაულები. ამდენი ოქროს ნივთებისგან აკლდამაში ისეთი ელვარება იდგა, რომ იქ შესული ბერძნების გადმოცემით, მათ თვალთ დაუბნელდათ, რაც იქაური  ღმერთების რისხვად ჩათვალეს. 
კამბიზი (ძვ.წ. VI ს.)

კიროსის შემდეგ გამეფდა მისი ვაჟი კამბიზი. კამბიზმა განაგრძო მამამისის დაპყრობითი ომები და სპარსეთის იმპერიას ქვედა ეგვიპტეც მიუმატა. 
კამბიზი იყო პირველი, ვინც ჩაატარა ხვაეტვადატა - ოჯახური ქორწინება. ხვაეტვადატა დასაშვებად მიიჩნევდა ისეთ ახლოოჯახურ წყვილებს, როგორიცაა მამა-ქალიშვილი, და-ძმა, დედა-ვაჟიშვილი. მეცნიერების ვარაუდით, ვიშტასპი და ათოსსა, ისე როგორც კიროსი და მისი ცოლი კასანდრა ახლო ნათესავები იყვნენ, მაგრამ ამ ვარაუდს არც ავესტა და არც სხვა წყარო არ ადასტურებს. კამბიზზე კი ზუსტად ცნობილია, რომ მან რიგ-რიგობით თავისი ორი და მოიყვანა ცოლად. ჰეროდოტეს ცნობით, მას ჯერ ერთი და შეუყვარდა და მისი შერთვა გადაწყვიტა. ამისთვის მას დასჭირდა სამეფო კარზე სამეფო მოსამართლეების დაბარება რჩევისთვის და ნებართვისთვის, რაც თავისთავად გამორიცხავს კამბიზამდე ხვაეტვადატას ოფიციალურად არსებობას. დარბაზობაზე კამბიზმა მოსამართლეებს თავისი გადაწყვეტილება ამცნო და ჰკითხა, ხომ არ იქნებოდა ეს უკანონობა და თუ არსებობდა რაიმე კანონი, რომელიც მის ამ ქმედებას გაამართლებდა. მოსამართლეები მძიმე დღეში ჩავარდნენ: მათ ისეთი პასუხი უნდა მოეფიქრებინათ, რომ თან მეფე არ გაენაწყენებინათ და თან კანონი არ დაერღვიათ. ბევრი ბჭობის შემდეგ მათ ასეთი გამოსავალი მოიფიქრეს და მეფეს მოახსენეს: ჩვენ ვერ ვნახეთ კანონი,რომელიც დაზე ქორწინებას შეეხებოდა, მაგრამ ვერც ის კანონი ვნახეთ, რომელიც ამ ქმედებას აკრძალავდა. სამაგიეროდ, ყველასთვის ცნობილია კანონი, რომ მეფეს რასაც მოისურვებს, ის შეუძლია გააკეთოს. ასე შეირთო კამბიზმა თავისი ერთი და ცოლად, ხოლო მისი გარდაცვალების შემდეგ - მეორეც. ხვაეტვადატას ტრადიცია ირანში ძვ.წ. VI საუკუნიდან ახ.წ. X საუკუნემდე გაგრძელდა. ახლა ირანში დასაშვებია მხოლოდ ბიძაშვილური ქორწინებები.
დარიოს დიდი (ძვ.წ. V ს.)

კამბიზის მერე ტახტზე ავიდა დარიოსი, რომელიც კამბიზის პირდაპირი შთამომავალი არ იყო, მაგრამ აქემენიდების საგვარეულოს განეკუთვნებოდა. გასამეფებლად დარიოსმა ცოლად შეირთო კამბიზის ქვრივი ათოსსა. მას ბევრი ბრძოლა მოუწია გამეფებამდეც და მერეც ტახტის მოსაპოვებლად და შესანარჩუნებლად. „ნაყში როსთამის“ ლურსმნული წარწერები მოწმობს დარიოსის ზოროასტრელობას. მასში მეფე მადლობას სწირავს აჰურამაზდას გამეფებისთვის: „აჰურამაზდა დიადი ღმერთია, რომელმაც შექმნა ეს მიწა, ცა, ადამიანი და ბედნიერება ადამიანისთვის. მან გახადა დარიოსი მეფედ...“. დარიოსის მრწამსზე მიანიშნებს პერსეპოლისის წარწერაც, რომელიც მას მიეწერება: „დე, დაიფაროს აჰურამაზდამ ეს ქვეყანა მტრის რაზმებისგან, მოუსავლიანობისგან და დრუგასგან“,
ქსერქსე (ძვ.წ. V ს.)
პერსეპოლისის წარწერებიდან ვიგებთ, რომ ქსერქსეც ბევრს იბრძოდა აჰურამაზდას სახელით და „ამსხვრევდა დემონ-დაივების ტაძრებს და აშენებდა ჭეშმარიტება-აშას ტაძრებს“. 

საგულისხმოა, რომ აქემენიდი მეფეების ზოროასტრელობის მიუხედავად, არცერთი მათგანის წარწერებში არ მოიხსენიება ზარათუშტრა.
აქემენიდების სასახლეები და აკლდამები

აქემენიდებს რამდენიმე სამეფო რეზიდენცია ჰქონდათ. მათ შეინარჩუნეს ეკბატანას რეზიდენცია, ხოლო დარიოსმა ააგო ახალი სასახლეები სუზსა და პერსეპოლისში. პერსეპოლისი აქემენიდური დინასტიის სიმბოლოდ ითვლება.

პერსეპოლისის სასახლე განიერ მინდორზე ქვის ფუნდამენტზეა აშენებული. სასახლემდე ფართო ქვის კიბეები ადის, რომელსაც ორსავე მხარეს ქვის რელიეფები მიუყვება. ამ რელიეფზე გამოსახულია სპარსეთის იმპერიაში შემავალი ხალხები (სპარსელები, მიდიელები, ელინები, ინდოელები, ეგვიპტელები, ბაბილონელები, ბერძნები და სხვა), რომლებსაც დარიოსთან ძღვენი, სავარაუდოდ სანოურუზო, მიაქვთ. 

პერსეპოლისის შემოგარენში კლდეებში სამეფო აკლდამებია განლაგებული. დარიოსის აკლდამა ნაყშე როსთამის მთაზეა, ხოლო მისი შთამომავლების - პერსეპოლისის უკანა კედელთან ერთმანეთის გვერდით. დარიოსის აკლდამის შესასვლელის თავზე კლდის რელიეფია მოთავსებული: მეფე დგას სამსაფეხურიან შემაღლებაზე და მარჯვენა ხელი სალოცავად აქვს აწეული. მეფის წინ ფიცარნაგზე ცეცხლი ანთია. ფიცარნაგი უჭირავს 30 კაცს, რაც განასახიერებს სპარსეთის იმპერიაში შემავალ 30 ხალხს. მეფეს ორსავე მხრიდან 3-3 კაცი უდგას - სპარსელი დიდებულები, რომლებიც მას გამეფებაში დაეხმარნენ. ასოციაციაა აჰურა მაზდასა და 6 ამეშა სპენტაზე. მეფის თავზე მარჯვნივ მთვარეა გამოსახული (სავსე მთვარეში ნახევარმთვარის დისკოა ჩასმული), მეფის ქვეშ კი  ფრთების გამოსახულებაა, რაც ზოროასტრიზმის ერთ-ერთ სიმბოლოს წარმოადგენს.
ქანდაკებები და ტაძრები

ძვ.წ. III საუკუნის ბაბილონელი ქურუმის გადმოცემით, არტაქსერქსე იყო პირველი სპარსელი მეფე, რომელმაც ქანდაკება აღმართა და ხალხს მისი თაყვანისცემა უბრძანა. ეს იყო აფროდიტა-ანაჰიტას ქანდაკება. ავესტამ შემოგვინახა ამ ღვთაებისადმი მიძღვნილი ჰიმნები, რომლებშიც ღვთაება ჯერ წარმოდგენილია ეტლით მიმავალი სწრაფი მდინარის სახით. ეტლში 4 სტიქიის განმასახიერებელი ცხენებია შებმული. ჰიმნის ბოლოს კი ანაჰიტა წარმოგვიდგება გაუნძრეველი ფიგურის სახით, რომელსაც ძვირფასი თვლებით მოოჭვილი მანტია და ოქროს ფეხსაცმელები აცვია და ოქროს საყურეები, მძივი და დიადემა უკეთია. 
ასე მორთულმა ქანდაკებებმა გადახურული შენობების საჭიროება გააჩინა. ასე გაჩნდა პირველი ტაძრები. არქეოლოგიური გათხრები მოწმობს, რომ პერსეპოლისის ჩრდილოეთით იყო კომპლექსი, რომელიც ფრატადარის ტაძრის სახელით არის ცნობილი. როგორც ჩანს, ეს ტაძარი არტაქსერქსემ ანაჰიტას საპატივსაცემოდ ააგო. მთავარ დარბაზში ნაპოვნია ქვის ფილა, რომელიც, სავარაუდოდ, ამ ქანდაკების პედესტალი იყო. 

ანაჰიტას შემდეგ ქანდაკებების დადგმა და ტაძრების აღმართვა ტრადიციად იქცა. ტაძრებს აგებდნენ ცეცხლის სახელზე და ყოველი ახალი მეფისთვის დინასტიური ცეცხლის დანთების რიტუალი დაწესდა. ტაძრის ცეცხლი, ისე როგორც დინასტიური ცეცხლი მუდმივად ენთო. ტაძრის ცეცხლის ტრადიციამ ცეცხლის თაყვანისცემა გაზარდა. სწორედ ამ პერიოდს უკავშირდება ზოროასტრელებისთვის ცეცხლთაყვანისმცემლების შერქმევა. ცეცხლს არა მარტო ღვთისმსახურების დროს, არამედ ომშიც დიდი მნიშვნელობა ენიჭებოდა: ცნობილია, რომ დარიოს მესამეს მეომრებს წინ მუგუზალიანი მხედრები მიუძღოდნენ. 
ღვთისმსახურება
დიდ ტაძრებში ბევრი მღვდელმსახური იყო, რომელთაც ცეცხლის მოვლა ევალებოდათ. ისინი ემორჩილებოდნენ „ქურუმთა ბატონს“. სასულიერო პირები ცხოვრობდნენ ტაძრების კუთვნილი მამულების შემოსავლებზე და მორწმუნეთა შემოწირულობებზე. ამ დროს გაჩნდა სასულიერო იერარქიის ახალი წევრი - ტაძრის ქურუმი, რომელსაც მეტი გავლენა ჰქონდა, ვიდრე ოჯახის ქურუმებს. 
აქემენიდების დროს სასულიერო წოდება ძალიან გაძლიერდა. ისინი უამრავი ტაძრის, აკლდამის, სამარხისა და მამულის მფლობელები იყვნენ. დღემდე დაუდგენელია იმდროინდელი ეკლესიური სტრუქტურა: სხვადასხვა რეგიონს ერთი ქურუმთა ბატონი ჰყავდა, თუ თითოეულ რეგიონს - საკუთარი, ავტონომიური მღვდელმსახური. მეორე უფრო სარწმუნოა, რადგან იმპერიაში შემავალი სატრაპიები თავიანთ ენებს ინარჩუნებდნენ და, სავარაუდოდ, ღვთისმსახურებასაც საკუთარ ენებზე ასრულებდნენ.

აქემენიდური ეპოქიდან შემორჩა ქურუმთა რამდენიმე გამოსახულება, რაც მათ ჩაცმულობაზე წარმოდგენას გვიქმნის: მათ აცვიათ მუხლამდე ტუნიკი გრძელი სახელოებით, ფართო შარვალი და მანტია. თავზე ახურავთ შლემის მსგავსი ქუდი გვერდებზე დაკიდებული ბოლოებით, რომლითაც პირს იფარავდნენ. ტრადიციის თანახმად, ტანსაცმელი თეთრი იყო. ზოროასტრელი ქურუმები საუკუნეები სულ ასეთ სამოსს ხმარობდნენ, დღეს კი მხოლოდ ღვთისმსახურების დროს აცვიათ. 
ზურვანული ერესი (მწვალებლობა)
ზარათუშტრას მოძღვრების ერთ-ერთი სიახლე იყო იდეა, რომ ისტორიას აქვს ბოლო. მოძღვრებამ სამი ერის (შესაქმე, აღრევა და გამიჯვნა) შესახებ ზოროასტრელებს ჩაუნერგა რწმენა, რომ ყველა მოვლენა ხდება გარკვეულ ქრონოლოგიურ ჩარჩოებში და რომ ისტორიას აქვს დასასრული.

მაგრამ ზოროასტრელმა მაგებმა იცოდნენ ბაბილონური წარმოდგენაც, რომლის მიხედვითაც ისტორია იყოფა დიდ მონაკვეთებად, რომლებშიც მოვლენები მეორდება. ამ თეორიის ზარათუშტრას თეორიასთან შეჯერების შედეგად წარმოიშვა ზურვანული ერესი, რომელიც, სავარაუდოდ, ბოლო აქემენიდების დროს შეიქმნა და საბოლოოდ მხოლოდ ისლამის გამოჩენის შემდეგ აღმოიფხვრა. 
„ზურვან“ ავესტურ ენაზე დროს ნიშნავს. ავესტაში ზურვანა დროის განმასახიერებელი მეორეხარისხოვანი ღვთაებაა. ზურვანისტებს სჯეროდათ, რომ ზურვანა მოიცავს ყველა მოვლენას და მართავს მათ, რადგან მოაზროვნე არსებაა.ზურვანისტებმა თავიანთი მოძღვრება დააფუძნეს გათების ერთ ლექსზე, სადაც საუბარია ორ საწყის სულზე, ტყუპებზე - აჰურა მაზდასა და აჰრიმანზე. ამ ლექსის საფუძველზე მათ დაასკვნეს, რომ რადგან არსებობდნენ ტყუპები, მათ მამაც ეყოლებოდათ და ეს მამა, შესაძლოა, სწორედ ზურვანა ყოფილიყო. აჰრიმანის დაბადებას ისინი შემდეგნაირად ხსნიდნენ: სანამ აჰურა მაზდა დაიბადებოდა, ზურვანა დაეჭვდა, შეძლებდა კი ღირსეული ვაჟის გაჩენას. აჰრიმანი სწორედ ამ ეჭვების პირმშოა და ამიტომ არის ბოროტი და შურიანი. საინტერესოა, რომ მიუხედავად ლეგიტიმური კითხვისა ტყუპების დედის შესახებ, ზურვანისტები ამ საკითხს არ განიხილავდნენ. 
ზურვანა ითვლებოდა სამი დროის მბრძანებლად და, შესაბამისად, მას სამი ეპითეტით მიმართავდნენ: განვითარების, მოწიფულობის და დაქვეითების მბრძანებელი. დროთა განმავლობაში სამივე დამოუკიდებელი ღვთაება გახდა, ამიტომ ზურვანას განიხილავდნენ, როგორც ოთხ ელემენტოვანს. ოთხი საკრალური ციფრია ზურვანიზმში. 
მიუხედავად იმისა, რომ ზურვანიზმის რამდენიმე კონცეფცია წინააღმდეგობაში მოდიოდა ზარათუშტრას მოძღვრებასთან  (მაგალითად, ზურვანისტების თეორია დროისა და ბედისწერის ძალაუფლების შესახებ და ზოროასტრიზმის ერთ-ერთი მთავარი იდეა ნების თავისუფლების შესახებ, რომლის მიხედვითაც ადამიანი თავისუფალია არჩევანში აჰურა მაზდას თუ აჰრიმანის გვერდით დადგეს), ზურვანიზმს ბევრი მიმდევარი ჰყავდა როგორც ბოლო აქემენიდების, ისე სასანიდების დროსაც. აქემენიდმა მეფეებმა ზურვანიზმი მთელ დასავლეთ ირანში  დააკანონეს. სწორედ სამეფო დინასტიების მხარდაჭერით შენარჩუნდა ის საუკუნეების განმავლობაში. ზურვანისტებს ბევრი მოწინააღმდეგეც ჰყავდა და მათი ბრძოლა აისახა „დინქარდში“.
სამყაროს სამი მხსნელი
აქემენიდების პერიოდის ზოროასტრიზმის კიდევ ერთი სიახლე იყო სამყაროს მხსნელის - საოშიანტას რწმენა. ხალხი ელოდა სამ მხსნელს, რომლებიც უბიწო ქალწულისგან ზარათუშტრას თესლით დაიბადებოდნენ. ზოროასტრელთა რწმენით, ისინი 1000 წლიანი ინტერვალებით მოევლინებოდნენ ქვეყანას. ასეთი დაკონკრეტება ეფუძნებოდა სამყაროს ისტორიის სქემას, რომლის მიხედვითაც „შემოსაზღვრული დრო“ (შესაქმე, აღრევა, გამიჯვნა) განიხილებოდა როგორც უზარმაზარი „სამყაროს წელი“, რომელიც 1000 წლიან მონაკვეთებად იყოფოდა. 

ითვლებოდა, რომ ზარათუშტრა დაიბადა III ათასწლეულის მიწურულს და გამოცხადება მიიღო 3000 წელს. 4000 წელს გამოჩნდება პირველი მხსნელი -უხშიატ-ერეტა (სამართლიანობის აღმზრდელი), 5000 წელს - მეორე მხსნელი უხშიატ-ნემა (თაყვანისცემის აღმზრდელი) და ბოლოს უკანასკნელი ათასწლეულის ბოლოს მოვა უდიდესი საოშიანტა - ასტრვატ-ერეტა. 
ზოროასტრული კალენდარი

ზოროასტრული კალენდარი აქემენიდების მმართველობის ბოლოს შეიქმნა. მანამდე გამოიყენებოდა ტრადიციული ირანული კალენდარი, რომლის მიხედვითაც წელიწადი შედგებოდა 360 დღისგან, რომლებიც 12, 30-დღიან  თვედ ნაწილდებოდა. პირველი აქემენიდები, სავარაუდოდ, ხმარობდნენ ბაბილონურ კალენდარს, რომელიც ასევე 360 დღეს მოიცავდა. შემორჩენილია ჰეროდოტეს ცნობა: „დარიოსმა ქილიკიელებს ყოველწლიური ხარკი დაუწესა, წლის ყოველ დღეზე თითო თეთრი ცხენი ანუ 360 ცხენი წელიწადში“. ერთი იმპერიის საზღვრებში რამდენიმე კალენდრის არსებობა მოუხერხებელი იყო, ამიტომ დადგა ერთიანი იმპერიული კალენდრის შექმნის აუცილებლობა. ამისთვის ყველა ოლქიდან შეკრიბეს სწავლულები ერთიანი ზოროასტრული კალენდრის შესაქმნელად.
ზოროასტრული კალენდრის სიახლე ის იყო, რომ არა მარტო თვეები, არამედ თვის დღეებიც სხვადასხვა ღვთაებას ეძღვნებოდა. მიუხედავად იმისა, რომ ირანული ტრადიცია თვეს სამად ყოფდა, ზოროასტრულ კალენდარში გვხვდება ოთხად დაყოფა, რაც ზურვანული გავლენით უნდა აიხსნას. 

თვეში ოთხი დღე - კვირის პირველი დღეები - ეძღვნებოდა აჰურა მაზდას. პირველი კვირის პირველი დღე მისი სახელობის იყო და „აჰურა მაზდას დღედ“ იწოდებოდა, ხოლო დანარჩენი სამი - მისი რანგის სახელობის და „დადვას დღე“ ერქვა.

I კვირა:
1  - აჰურა მაზდას დღე.

2-7  – 6 ამეშა-სპენტას სახელობის დღეები.

I I კვირა:
8 - პირველი დადვა.

9-14 - ცეცხლის, წყლის, მზის, მთვარის, ტიშტრიას და გეუშ-ურვანის სახელობის დღეები.

I I I კვირა:

15 - მეორე დადვა.

16 - მითრა.
17-21 - ქარის, სიკვდილის, ფრავაშის ... სახელობის დღეები.

IV კვირა:

22 - მესამე დადვა.

23-30 - ქალი ღვთაებების, ასმანის, ზამანის, წმინდა სიტყვის, მარადიული ნათების... სახელობის დღეები.

ზოროასტრული კალენდრით, წელი იწყებოდა გაზაფხულის ბუნიობის დღეს ანუ 21 მარტს გრიგორიანული კალენდრით. ეს თვე ფრავაშის (მიცვალებულთა სულების ღვთაების) სახელობის იყო. სხვა თვეებიც სხვადასხვა ღვთაებას ეძღვნებოდა. მაგალითად, დეკემბერ-იანვარი -  ზარათუშტრას, რადგან ზამთარი მძიმე პერიოდად ითვლებოდა, როცა ბოროტი ძალები აქტიურდებიან და ზარათუშტრას ძალაა საჭირო. 

აქემენიდების მმართველობის დროს ზოროასტრიზმი მთელ ახლო აღმოსავლეთში გავრცელდა, ეგვიპტიდან შავ ზღვამდე. ის იუდეველებმაც კი  აიტაცეს, რადგან თავიანთ რელიგიასთან ბევრი საერთო იპოვეს: ერთი უმაღლესი ღმერთის თაყვანისცემა,  მხსნელის რწმენა,ამაღლებული მორალისა და ქცევის მკაცრი ნორმების შეთავსება. 
